
ANNOTATSIYA 

Ushbu darslik 60730900-Gidrotexnika qurilishi (suv xo‘jaligida), 60531000-

“Mexanika va matematik modellashtirish”, 60710800- Gidroenergetika, 60812700- 

“Irrigatsiya tizimlarida gidroenergetika ob’eklari” 60812500-“Gidrotexnika 

inshootlari va nasos stansiyalaridan foydalanish” ta’lim yo‘nalishlari bo‘yicha 

bakalavrlar tayyorlash ishchi dasturiga asoslanib yozilgan bo‘lib, to‘plamda 

“Injenerlik geologiyasi, gidrologiya” fanining asosiy mazmuni, maqsad va vazifalari 

yoritilgan. 

Ushbu darslik kirish va 2-qismdan iborat. Birinchi qism “Geologiya asoslari”, 

“Gidrogeologiya asoslari” “Injenerlik geologiyasi asoslari”dan iborat. 2-qismda 

“Umumiy gidrologiya”, “Gidrometriya” “Oqim hajmini rostlash”, “Suv omborlari 

gidrologiyasi” va “Gidrologik hisoblashlar” qismlari bo‘yicha ma'ruzalar kiritilgan. 

Kitobning kirish qismida fanning ahamiyati, mazmuni, rivojlanish tarixi to‘g‘risida 

ma’lumotlar berilgan. 

 

 

 

 

Taqrizchilar: J.Narziyev, Irrigatsiya va suv muammolari ilmiy-

tadqiqot instituti, nasos stansiyalarini va elektr 

energiyasi laboratoriyasi mudiri, t.f.f.d. (PhD) 

 

 N. Raxmatov, “Toshkent irrigatsiya va qishloq 

xo‘jaligini mexanizatsiyalash muhandislari instituti” 

Milliy tadqiqot universiteti “Gidrotexnika inshootlari va 

muhandislik konstruksiyalari” kafedrasi dotsenti, t.f.d.  

KIRISH 

Sug‘orish, zax qochirish va suv bilan ta’minlovchi tizimlar loyihasini, 

gidrotexnik inshootlar kompleksi bilan birga tuzish uchun geologik tuzilish, 

hududning gidrogeologik va injener-geologik sharoitlari to‘g‘risidagi bilimlar o‘ta 

muhimdir. Bu sharoitlar sug‘orishning va zax qochirishning prinsipial sxemasini 

belgilaydi va usullarini aniqlab beradi va qandaydir darajada gidrotexnik 

inshootlarning konstruksiyasini aniqlab beradi. Bundan tashqari yer osti suvlari, suv 

ta’minoti va tog‘ jinslari, inshoot asosi uchun zaruriy material (ashyo) bo‘lganligi 

uchun geologik sharoitni gidrogeologik sharoitni va injener-geologik sharoitni to‘liq 

o‘rganish va loyiha qilishda, qurishda va foydalanishda katta ahamiyat kasb etadi. 

Geologiya fani bir-biri bilan bog‘liq bo‘lgan bir qator mustaqil ilmiy-uslubiy 

bo‘limlarga bo‘linadi. 

Geologiya-yer haqidagi fan bo‘lib, yunoncha “geo-yer, logos fan” degan 

ma’noni anglatadi. Geologiya atamasini fanga birinchi bo‘lib norveg olimi 

M.P.Esholt (1657y) kiritgan. Bu fan yerning tuzilishi, tarkibi, paydo bo‘lishi va unda 

sodir bo‘ladigan turli geologik jarayon va hodisalarni hamda uning rivojlanish 

tarixini o‘rganadi. Geologiya fani umumlashtiruvchi tabiiy fan bo‘lib, hozirgi vaqtda 

geologiya fanining o‘rganadigan masalalari juda keng bo‘lganligi uchun bir nechta 

maxsus ilmiy sohalarga bo‘linadi. 

  Ma'lumki, insonning yashash tarzi, xayot-mamoti suv bilan bog‘liq. Shuning 

uchun bo‘lsa kerak er yuzidagi qadimiy manzillardan tortib, toki hozirgi kundagi 

zamonaviy qishloqlardan to yirik shaharlargacha, hammasi suv manbalari-buloqlar, 

soylar, daryolar, ko‘llarga yaqin yoki bevosita ular bo‘yida joylashgan. Shu jixatdan 

tahlil qilinadigan bo‘lsa, suv ilmi gidrologiya qadimiy fanlardan hisoblanadi. 

 Gidrologiya- yer haqidagi fanlar turkumiga kiradi. “Gidrologiya” atamasi 

qadimgi yunoncha ikki so‘zining qo‘shilishidan hosil bo‘lib, “gidro” - suv va 

“logos” - bilim yoki fan degan ma’noni anglatadi. Umumiy qilib aytganda, 

gidrologiya - suv haqidagi fandir. 

  Boshqa fanlar kabi gidrologiya ham o‘ziga xos shakllanish va rivojlanish 

tarixiga эga bo‘lib, yangi eraning XVII asridayoq alohida fan sifatida e’tirof etilgan. 

Hozirgi kunda gidrologiya keng qamrovli fan bo‘lib, gidrosferani, aniqrog‘i uning 

tarkibiy qismlari-okeanlar, dengizlar, daryolar, ko‘llar, muzliklar, er osti suvlarini, 

ularning o‘ziga xos xususiyatlarini hamda har bir tashkil etuvchining o‘zaro va atrof 

tabiiy muxit bilan ta’sirlashuvi natijasida ro‘y beradigan hodisalar qonuniyatlarini 

o‘rganadi. Ushbu o‘quv qo‘llanmaning asosiy maqsadi ham gidrosfera va unda 

kechadigan jarayonlar qonuniyatlarini o‘rganishga yo‘naltirilgan. 

  Ta’lim to‘g‘risidagi qonun kadrlar tayyorlash milliy dasturida belgilangan 

vazifalarni amalga oshirish, o‘quv jarayonini o‘quv adabiyotlar bilan ta’minlashni 

taqazo etadi. 

  Qishloq va suv xo‘jaligida amalga oshirilayotgan isloxatlar yangi gidrotexnik 

inshootlarni yaratish, mavjudlarini takomillashtirish, suv resurslaridan oqilona 

foydalanishni talab etadi.  

  Bu vazifalarni amalga oshirish uchun daryo va kanallarga bog‘liq bo‘lgan 

jarayonlarni o‘rganish va gidrometrik elementlarni hisoblash zarur bo‘ladi.   

